Норлат авыл җирлеге башлыгы Булатова Гөлчәчәк Фәрит кызының 

2012 елдагы эшчәнлеге буенча отчет доклады

Хәерле көн хөрмәтле авылдашлар!

Норлат авылы башкарма комитеты бүген сезнең алда хисап тота. Безнең авыл җирлеге өчен үткән 2012 ел зур хәвеф- хәтәрсез,  югалтуларсыз, үзенең мәшәкатьлэре белән артта . калды. 2012 елда Норлат авыл Советы, Норлат авылы башкарма комитеты үзенең эшен Буа муниципаль районы Норлат авыл җирлеге муниципаль берәмлеге Уставы нигезендә,   Россия Федерациясенең 131 нче номерлы“Җирле үзидарә турындагы” Законына, Татарстан Республикасының 49 нчы номерлы Законына, Дәүләт Советы, Президент һәм Министрлар Кабинеты карарларын, район Советы һәм авыл Советы боерыкларына, карарларына, юлламаларына таянып эш итә.  

2012 елда Норлат авыл Советы 10 утырыш үткәрде, 20 мәсъәлә тикшерелде, карарлар чыгарылды. Барлык утырышларда да депутатлар актив катнашты. Норлат авылында җиде округка җиде депутат сайланган. Алар үз эшләрен округларда һәм авыл халкы белән бергә алып бардылар. Башкарма комитет шушы депутатлар белән берлектә, барлык көнкүреш мәсъәләләрен хәл итеп килә. 

Минем тарафтан һәм авыл башкарма комитеты сәркатибе Хуснутдинова Гөлнара Дамир кызы тарафыннан 495 кеше эш урынында кабул ителде. Шуларның 53% пенсионерлар, 7% инвалидлар, 40% эш яшендәге кешеләр. Барлык мөрәҗәгатьләр дә уңай хәл ителделәр, кирәкле документлар тиешле дәрәҗәдә тутырылып бирелде, аңлашылмаган сорауларга аңлатмалар бирелде.

Белгәнебезчә безнең авыл җирлегенә 1 авыл Норлат авылы керә. Анда барлыгы 109 хуҗалык исәпләнә, шуларның 18 сы ябык , ә калган   91  йортта 312 кеше яши. Шәхси хуҗалыкта 2013 елның 1 январенә 80 мөгезле эре терлек исәпләнә, шуларның 24 е сыер, 17 баш сарык, 36 баш умарта һәм 693 баш кош-корт бар. Шәхси хуҗалыкта төрлек асрау гаилә бюджетына өстәмә керем дә әле ул. Авылда кош-корт асрау югары дәрәҗәдә, халкыбыз 500 башка якын каз, 200 гә якын үрдәк, 1000 гә якын тавык чебие асрады. 2012 елда шәхси хуҗалыклардан 1872 ц сөт дәүләткә тапшырылды. Сөтне Загретдинов Илдус җыя. Бугенге көнгә сөт бәясе 9 сум. 

Авылларны үстерү өчен кабул ителгән төрледән төрле программалар халкыбыз көнкүрешен яхшыртуга илтә. Авылыбызның 16 гаиләсе шәхси хуҗалыкны үстерү буенча бирелүче “ЛПХ” кредитыннан файдаланды. Үзләренең шәхси хуҗалыкларына терлек-туар, мотоблок, трактор алдылар, каралты – кураларын яңарттылар. Барлыгы 2 миллион 495 мең сумлык льготалы кредитны Россельхозбанк, Сбербанктан алынды .  Вакытында отчетларын тапшырып, льготалы кредитнын субсидиялэреннэн файдаланалар
Үткән 2012 ел авыл халкы өчен уңышлы ел дип санап була. Авыл халкының мөлкәтен рәсмиләштерү тегәлләнеп килә. Бугенгесе көнгә барлыгы 5 йорт кына теркәлмәгән килеш кала. Тагын берничә йортның варислары үзләренең варислыкларын раслау эшенә керештеләр.   Хөрмәтле авылдашлар!  Милекне рәсмиләштерү эшенәныгрык игътибар бирсәгез иде, законнар үзгәреп тора, төрле – төрле өстәмәләр, өстәлеп тора һәрнәрсәне вакытында эшләсәгез үзегезгә авырлыклар да булмаска мөмкин. Менә 2012 елда гына 5 авылдашыбызны җир һәм милек палатасыннан килеп тикшерделәр, милекне вакытында рәсмиләштермәгән өчен штрафка тартылдылар, кайберләре кисәтү алдылар.   Вакыт тиз уза, ә документлар җыю, рәсмиләштерү озак вакыт таләп итә, шуңа эшлисе эшләрне тизләтәсе иде.

Башкарма комитетка ЗАГС, паспорт- виза хезмәте, докуметларны, варислыкларны һәм доверенностьләрне  нотариаль раслау эше йөкләнгән. ЗАГС хезмәте буенча Норлат авыл җирлеге 2012 елда   6 нарасыйны төркәде, 7 авылдашыбызга үлү таныклыгы бирелде.  Яшәү урыннарын теркәү буенча 9 кеше мөрәҗәгать итте. 7 кеше  башка торак пунктларга күчеп китте. Авыл буенча 2012 елда 6 кеше паспортларын вакыт җитү сәбәпле алыштырдылар.  Нотариаль эшчәнлек буенча 17 кеше мөрәҗәгать итте.  5 завещание, 9 доверенность язылды. 3 кеше документларының копиясен раслатты.Хөрмәтле авылдашлар!  Өлкәннәргә мөрәҗәгать итәсе килә: Варисларыгызга үзегез исән чагында завещание языгыз, документларны рәсмиләштерү эшен җинеләйтегез, чөнки документларда, хаталар бик күп, варислар суд аша рәсмиләштерергә тиеш булалар , ә ул вакытны күп ала, һәм варисларга да мөрәҗәгать итәм, нотариус ка гариза язарга 6 айга кадәр барыгыз, 6 айдан соң рәсмиләштереп бетерәчәксез.
Башкарма комитет военкомат эшчәнлеген дә алып бара. 2012 елда Норлат авылында барлыгы хәрби хезмәткә яраклы 77 кеше исәптә торды. 1 егетебез Россия армиясенә хәрби хезмәткә алынды.  Көзге чакырылышта Амерханов Динар безнең тынычлыгыбызны сакларга китте.

Авылда 1 мәктәп: 11 укытучы хезмәт итә, 36 укучы белем ала, 1 мәдәният йорты: 3 хезмәткәр эшли, 1  фельшер-акушерлык пункты: 1 шәфкать туташы эшли,   Норлат авыл җирлеге территориясендә “АгроНур” җәмгыяте, “Авангард” җәмгыяте үзенең эшчәнлеген алып бара.  Бу оешмалар һәм авыл халкының милегенә салынган салымнар Норлат авыл башкарма комитетының бюджетын тулыландыра.  Авыл җирлеге буенча җир салымы 25000 сум , милек салымы, 31000 сум, җир ресурслары белән файдаланган өчен салынган җир салымы 230000 сум, физик затларның кеременә салынган салым 126000 сум тәшкил итте.  Авыл халкы салымнарны вакытында һәм тиешле күләмдә түләп бара. Барлык салымнар да 100% ка үтәлде. 2012 ел авыл җирлеге өчен дә нәтиҗәле булды: мәдәният йортындагы тимер ишекләрне стандартка туры килерлек ишекләргә алыштырдык, янгын куркынычсызлыгы стандартына туры килүче сигнализация ясаттык, яшеннән саклаучы система ясаттык, барлыгы 350 мең сумлык эшдәр башкалылды.
Авылда мәктәп, мәдәният йорты бердәм булып эшлиләр.  Мәктәбебез быел үзенеҗ 100 еллык, гасырлык юбилеен билгеләп үтте. Бу бик зур бәйрәм булып, авылдашларыбыз күнелендә сакланып калыр. Бәйрәмгә чит җирләрдә яшәп, хезмәт итүче бик күп авылдашларыбыз, күренекле кунаклар, мәктәпнең элекке җитәкчеләре, укыткан укытучылары кайткан иде. Аларның мәктәп, авыл турындагы фикерләре безне тагын да яхшырак эшләргә, яңа үрләргә җитешергә өтәрде.   Матур традиция булып бик күп бәйрәмнәр бергә үткәрелә: Яңа ел, 23 февраль, 8 март, нәүрүз, җиңү көне, әниләр бәйрәме. Мәктәп һәм мәдәният йортының бергә бердәм булып эшләвенә тагын бер мисал: мәдәният йортының еллык отчет концертында укытучыларның, укычыларның өлеше бик зур булды, киләчәктә дә шулай бердәм булып эшләсеннәр дип телисе кала. Шуның өчен 2012 елда мәдәният йорты янында, балалар спорт- уен мәйданчыгы төзедек. Монда теләгән бар кеше килеп ял итә, балалар таганда атыла, төрле уеннар уйный ала. Олыракларга волейбол мәйданчыгы, турниклар, рукоход бар Спорт сәламәтлек чыганагы.  Быел 2013 ел башыннан районда “Сәламәтлек” спартакиадасы старт алды. Мин барлык авылдашларны спатакиадада катнашырга чакырам.  Чаңгы, волейбол, йөзү, өстәл теннисы, бадминтон, шашка, шахмат, гирь күтәрү, көрәш, армреслинг, җинел атлетика, мини футбол буенча ярышлар булачак. Барыгызны да ярышларда актив катнашырга призлы урыннар алырга чакырам.
Авыл җирлегендә 73 пенсионер бар. Шулар арасында 26 сы ялгыз яшәүчеләр.  Соңгы араларда мошенниклар күбәеп китте, шуңа аларга бик игьтибарлы булуларын сорар идем. Таныш булмаган кешене йортка кертмәгез, тирә күршеләрегезгә игьтибарлы булыгыз.Әгәр сезгә телефоннан туганнарыгыз, якыннарыгыз турында начар хәбәр җиткерсәләр, акча сорасалар, аларның теләкләрен үтәргә ашыкмагыз, якыннарызга шалтыратып карагыз, әгәр мөмкин булмаса авыл Советына мөрәҗәгать итегез.
Халкыбызның рухи байлыгын баету буенча авылда мәчет эшли. Авыл Советы авыл мәтәвәлияте белән тыгыз элемтәдә тора. Мәчет картлары яшьләр белән эшләүдэ, авыр гаиләләр белән эшләгәндә безгә ярдәмгә киләләр. Мәчет картлары, авылдашлар белән берлектә, язын һәм көзен зиратта өмәләр оештырылды. Карт агачлар, теләсә кая таралып үскән чыбык-чабыклар киселде. Шулай да эшләнәсе эшләр бар әле. Зират эчендәге чыбык-чабыкларны чистартырга, ауган агачларны кисәргә, киселгәе чыбык-чабыкларны яндырасы, чүп чарны түгәсе бар. Мин бу изге  эштә барлык авылдашларның да катнашуын сорар идем. Зират җыярга бер ук кешеләр генә йори. Гомумән зират барыбызның да игьтибарын сорый. Зиратка чүп-чар җыяр өчен контейнер кирәк.  
Авыл башкарма комитетының эше күп кырлы, үзенчәлекле һәм катлаулы. Бернинди бәя белән дә үлчәнелми торган эш. Бүгенге көндә һәрберебез үзебезгә карата, якыннарыбызга карата, тирә-күршеләребезгә карата игътибарлы булыйк.

 Хөрмәтле авылдашлар! 

Президентыбыз М.Н.Миннеханов тарафыннан 2012 ел “Мәдәни мирас елы” дип игълан ителгән иде. Мәктәп коллективы, мәдәният йорты хезмәткәрләре авыл халкы белән без дә бу эштә ел дәвамында эш алып бардык. Өлкәннәр коне уңаеннан мәдәният йортында чәй табыны артында, борынгы уеннарны искә төшерде өлкәннәребез. Киләчәктә мәктәп дирекциясе белән берлектә тарихи почмак ачарга ниятлибез, шул уңайдан авылдашларга, сакланып калган тарихи кыйммәткә ия булган әйберләрне җыярга, аларны музей –почмакка тапшырырга дигән тәкдимем бар.
Эшләнелгән эшләр бихисап, шулай да эшләнәсе эшләр дә җитәрлек. 2013 ел “Экологик культура һәм әйләнә тирәне саклау елы” дип игълан ителде. Бу елда табигатькә игътибар артсын иде.  Шулай ук 2012 ел Президент сайлау елы да.  Мин сезнең һәрберегезгә, бу сайлауларда да     югары граждан активлыгы курсэтүегез  өчен олы рәхмәтемне җиткерәм, яңа төр сайлаулар булсада куркып калмадыгыз, электрон сайлауларда да актив катнашып, президентыбызга югары дәрәҗәдә ышаныч багладыгыз.
 Бездә әле барысы да тәртиптә барысы да яхшы диеп булмый. Тирә-юнебезнең чисталыгы үзебез өчен кирәк.  әле без тиешле дәрәҗәдәге чисталыкка ирешә алганыбыз юк. Чүп түгү урыны билгеләнгән, шулай да бүзләренең бакча башында гы чокырга чүп түгү очраклары, өйдәге җыентык суларны урамга чыгарып түгү очраклары, кибеттән алган вак – төяк әйберләрнең этикеткаларын юл буена ташлап калдыру очраклары бар. Чүплеккә илткән чүп чарны чүплеккә илтүче юл буенда ташлап калдыру очраклары да бар.  Бу мәсъәлә буенча районда административ комиссия, экологик милиция эшли.   Тирә ягыбыз чиста, матур булса үзебезгә дә күңелле. Йорт тирәләребезгә агачлар утыртыйк.  Авылны яшелләндерү өстендә эшләүне дәвам итик.

Норлат авылы башкарма комитетының 2013 елга планнары зурдан

1. Зиратны тәртипкә китерү
2. Авылны яшелләндерүне дәвам итү

3. Авылдагы чисталыкны саклау, тирә - юнебезне, кычыткан, тигәнәк ише чүп үләннәрннән арындыру

4. Мәчет янында чишмә булдыру эшен башлап җибәрү

Норлат авыл җирлеге башлыгы:                                  Г.Ф.Булатова
